Nafarroako Parlamentuko Mahaiak, 2014ko urriaren 13an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bildu-Nafarroa, Aralar-Nafarroa Bai eta Izquierda-Ezkerra parlamentu-taldeek eta Manu Ayerdi Olaizola eta Patxi Leuza García jaunek aurkezturiko mozioa, zeinaren bidez Nafarroako Parlamentuak aintzat hartzen baititu Torturaren Prebentziorako Batzordearen txostena eta Giza Eskubideen Europako Auzitegiaren epaiak, zeinen bidez Espainiako Estatua zigortzen baita tortura salaketak ez ikertzeagatik.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko urriaren 13an

Lehendakaria: Alberto Catalán Higueras

MOZIOAREN TESTUA

Behean sinatzen duten parlamentu-talde eta atxiki gabeko parlamentariek, Legebiltzarreko Erregelamenduaren babesean, honako mozioa aurkeztu dute, Osoko Bilkuran eztabaidatu eta bozka dadin.

Torturaren Prebentziorako Europar Batzordeak 2013an txosten bat eman zuen ezagutzera, 2011ko maiatzaren 30etik ekainaren 13ra bitartean Espainiako Estatura egin zuen bisitan ateratako ondorioekin.

Txosten horrek jaso zuen hamar euskal herritarrek egindako tortura-salaketak oso sinesgarri eta sendoak zirela, eta ohartarazi zuen tratu txar horien jatorria inkomunikazio-araubidean dagoela. Torturaren Prebentziorako Europar Batzordeak berak eta giza eskubideen esparruko beste nazioarteko erakunde batzuek eta gobernuz kanpoko erakundeek urtez urte ohartarazpen horiek egiten badituzte ere, Espainiako Estatuak ez ditu sekula kontuan hartu, eta horrelaxe jaso zuen beste behin Batzorde horrek bere txostenean, non Espainiako Gobernuari leporatzen baitzion tortura kasuak eragozteko inongo neurririk ez hartzea.

Batzordeak beste behin jakitera eman zuen Espainiako Estatuak ez duela jokabide horri behin betiko amaiera emateko borondaterik, torturatzaileak modu sistematikoan babestu dituela eta babesten dituela eta errealitate horri buruzko salaketa oro eragozten duela.

Ildo beretik, urriaren 7an, Giza Eskubideen Europako Auzitegiak Espainiako Estatua beste behin zigortu zuen tortura-salaketak ez ikertzeagatik. Oraingoan, Beatriz Etxebarriaren kasuari –2011ko martxoan Guardia Zibilak Bilbon atxilotua– eta Oihan Ataun gazte nafarraren kasuari –2008ko azaroan Espainiako Poliziak Zizur Nagusian atxilotua– buruz ari da.

Giza eskubideen arloko Europako erakunde gorenak, bi epaitan, agintzen du pertsona horiei kalte-ordainak ematea, Espainiako agintariek eraginkortasunez ez ikertzeagatik haiek salatutako inkomunikazio aldiko tratu txarrak.

Epaileek aipatzen dute bi kasuetan ikerketa eraginkorrak egin beharrekoak zirela demanda-egileek inkomunikaziodun atxiloketan pairatutako kalteberatasun-egoera zela-eta, eta ez zela halako ikerketarik egin Estatuari gogorarazten diote garrantzitsua dela Europako Kontseiluko Torturaren Prebentziorako Batzordeak gomendatutako neurriak ezartzea; besteak beste, azterketa mediko-legala eta zaintza egokia egitea, "gehiegikeriak saihesteko eta atxilotuen osotasun fisikoa babesteko".

Ez da hau Nafarroako herritarrek salatutako tortura kasu bakarra. Gaur den egunean, Audientzia Nazionalean 9 gazte nafar epaitzen ari dira SEGIko kideak izateagatik; horietako batzuek inkomunikazio aldian tratu txarrak jasan zituztela salatu zuten. Gauza bera gertatu zen 2014ko ekainean absolbitutako 40 gazteen kasuan. Salaketa horietatik bakarra ere ez da ikertu.

Hori dela-eta, ondoko erabaki proposamena aurkeztu dugu:

1. Nafarroako Parlamentuak aintzat hartzen ditu Torturaren Prebentziorako Batzordeak 2013ko maiatzean argitaratutako txostena eta Giza Eskubideen Europako Auzitegiaren 2014-10-7ko bi epaiak, zeinen bidez Espainiako Estatua beste behin zigortzen baita tortura salaketa bana ez ikertzeagatik, horietako bat Nafarroako herritar batena.

2. Nafarroako Parlamentuak Espainiako Gobernua premiatzen du Torturaren aurkako Konbentzioan ezarritako printzipioak begiratzera eta Giza Eskubideen Europako Auzitegiak berretsitako doktrina betetzera. Doktrina horrek, hain zuzen, gomendatzen du tortura salaketa guztiak zorroztasunez ikertzea.

3. Nafarroako Parlamentuak adierazten du bere borondatea dela herritarrek egindako tortura salaketak iker daitezela, bereziki nafarren salaketak, eta berrikus daitezela inkomunikazio-egoerak eta tratu txarrek akusazioak edo/eta epaiak baldintzatu ahal izan dituzten prozesu judizialak.

4. Nafarroako Parlamentuak Espainiako Gobernua premiatzen du indarrik gabe utz dezan atxiloketa inkomunikatua eta babesgabetasuneko egoerak bideratzen dituen legedia, eta, betiere, berma dezan atxilotuen eskubide eta berme guztien errespetua, Amnesty International bezalako erakundeen txostenetan behin eta berriz eskatu bezala.

5. Nafarroako Parlamentuak elkartasuna erakusten die torturak eta tratu txarrak pairatu dituzten pertsona guztiei, eta bere konpromisoa agertzen du ahal den akordio zabalenarekin bultzatzeko tortura eta tratu txarren biktima izan diren pertsonen aitorpena eta ordaina.

Iruñean, 2014ko urriaren 9an

Foru parlamentariak: Bakartxo Ruiz Jaso, Patxi Zabaleta Zabaleta, José Miguel Nuin Moreno, Manu Ayerdi Olaizola eta Patxi Leuza García.

